
Decisa, ornâ, disposta in tâ manea

Questa selvaggia emola de Giuditta,

Primma a s’aggaiba ben a bocca, a cea

Davanti a-un lago e e gambe e brasse e a vitta

A quella grazia, a quello brio ch’ô l’ëa

Pe-i foestê a ciù potente calamitta;

Poi lasciando ô villaggio e e so campagne

Verso ô mâ a s’incammiña co-e compagne.

L’ëa all’incirca quell’ôa da mattinâ

Che da-i laoêi i artisti sciortan fêua

Pe andâ a rompî ô zazûn da-ô tavernâ,

E all’incontro i ragazzi intran in schêua.

E aveivan zà a fortezza abbandonâ

Pe fâ co-a pansa piña e a testa vêua

O perdigiorni e ô matto pe-a foresta

D’Alana i socii cö so cappo a testa.

E internæ s’ëan de poco in mezo ä stessa,

Quando veddeivan circa dozze Indiañe

Tutte piñe de grazia e de bellessa,

Che treppavan fra lô poco lontañe:

Quella vista a l’impiva d’allegressa

Quelle guardie de testa poco sañe,

Che zà segûo se favan un boccon

Da fâghe ancon ciù prô che a colazion.

Ean quelle Ozela co-a so compagnia,

Che a-e forme, a-i atti, a-i moti e a-e so manee

Tutte grazia, sveltezza e leggiadria

Ghe regordavan quelle ninfe o dee

Che son descrite ne-a Mitologia,

Amadriadi, Driadi e Napee,

Che co-i Fauni e i lascivi Satiretti

So a façeivan insemme in ti boschetti.

